
Shri Sabhanatha Pancharatna Stotram

శ్రీసభానాథ  పఞ్చరత్నస్తోత్రమ్

వన్దే చన్ద్రకలాధరం  మృగధరం వన్దే జగత్పాలకం
వన్దే కుఞ్చితపాదమీశమనిశం వన్దే పురద్వేషిణమ్ ।
వన్దే హేమసభాపతిం నటపతిం వన్దే కృపామ్భోనిధిం
వన్దేఽహం  శివకామినీసహచరం వన్దే సభానాయకమ్ ॥ ౧॥
వన్దే చన్ద్రదినేశవహ్నినయనం  వన్దేఽతిసౌమ్యాకృతిం
వన్దే నిర్మలమప్రమేయమతులం  వన్దే శివం శూలినమ్ ।
వన్దే పర్వతపుత్రికార్ద్ధవపుషం   వన్దే సుమన్దస్మితం
వన్దేఽహం  శివకామినీసహచరం వన్దే సభానాయకమ్ ॥౨॥
వన్దే భస్మవిభూషితం భయహరం వన్దేఽహమానన్దదం 
వన్దే శైవసుమన్త్రరాజనిలయం   వన్దే గురూణాం గురుమ్ ।
వన్దే షణ్ముఖవిఘ్నరాజజనకం వన్దే పరం వ్యోమగం
వన్దేఽహం  శివకామినీసహచరం వన్దే సభానాయకమ్ ॥ ౩॥
వన్దే భూతగణాధిపం శశినిభం వన్దే పశూనాం పతిం
వన్దే భక్తసురద్రుమం   చ వరదం వన్దే మురారీడితమ్ ।
వన్దే తిల్లవనేశ్వరం  శివకరం వన్దే భవోత్తారకం
వన్దేఽహం  శివకామినీసహచరం వన్దే సభానాయకమ్ ॥ ౪॥
వన్దే పాశవిమోచకం స్మరహరం వన్దే యమస్యాన్తకం
వన్దే దివ్యమహోక్షగం గుణనిధిం వన్దే మఖాధీశ్వరమ్ ।
వన్దే తం నిగమాగమైరభినుతం  వన్దే మృడం శఙ్కరమ్
వన్దేఽహం  శివకామినీసహచరం వన్దే సభానాయకమ్ ॥ ౫॥
ఇతి శ్రీసభానాథ  పఞ్చరత్నస్తోత్రం  సమ్పూర్ణమ్  ।

